
skolak euskararen biziberritzean eta normalizazioan daukan 

papera funtsezkoa da (Idiazabal, 2003; Zalbide, 1998), neurri 

handi batean hari eman baitzaio belaunaldi berriak 

euskalduntzearen ardura. Horrela, euskara hizkuntza ofiziala bihurtu 

ondoren, hogeita hamar urte inguru pasa dira etxetik euskaldun diren 

haurren zein etxetik gaztelaniadun diren haurren euskararen 

irakaskuntza-ikaskuntza martxan jarri zenetik.  

 

Gaur egun, berriz, eskolari beste erronka handi bat jarri zaio: ikasle 

etorkinen integrazioa bermatzea. Hizkuntzen ikaskuntza-irakaskuntzari 

dagokionez, ikasle etorkinen integrazioak esan nahi du ikasleok 

euskara, gaztelania/frantsesa eta ingelesa ikas ditzaten bermatzea.   

 

Aurkezpen honetan, hain zuzen ere, etorkinen euskararen ikaskuntza 

aztertzen da. Ikerketa-lan baten lehen emaitzatxo batzuk aurkezten 

dira, adin ezberdineko haur etorkinek euskaraz lortutako trebetasunak 

erakutsiz. Etxetik euskaldun diren ikasleen euskararen ikaskuntza-

emaitza batzuk ere ematen dira, nolabait, erreferentzia-puntu modura.  

Bost eta hamaika urteko sei ikasle etorkin dira ikerketa honetan parte 

hartu dutenak. Guztiak D ereduan eskolatuak badira ere, denak adin 

ezberdinean hasi dute euskarazko eskolatzea (hiru, lau, bost, sei, zazpi 

eta bederatzi urterekin). Ondorioz, batzuek eta besteek denbora 

ezberdina daramate eskolan eta euskararekiko harreman-denbora ere 

ezberdina dute. Eskola ingurune oso euskaldun batean dagoela ere 

azpimarratu behar da, honek eragin zuzena daukalako etorkinen 

euskararen ikaskuntzan.  

Ikasleen euskara trebetasunak aztertzeko erabili den tresna testu-

genero bat da, ahozko ipuina, hain zuzen ere. Funtsezkoa deritzogu 

ikasleen hizkuntza-ikaskuntza komunikazioaren, hizkuntzaren 

erabileraren ikuspegitik aztertzeari, eta horretarako, testu-generoak 

tresna baliagarria dira (Dolz & Schneuwly, 1998; Larringan, argitaratze 

bidean). Azterbide gramatikal hutsak erabat bazterrean utzi gabe, 

ikasleek ekoiztutako testu-generoen analisiak ikasleak hizkuntza 

testuinguru komunikatiboari uztartzeko dituzten trebetasunak eta 

zailtasunak azalerazteko aukera ematen du.  

 

Ahoz ipuin bat birkontatzea da ikasleei eskatu zaien zeregin 

komunikatiboa. Heldu batek aurrez kontatutako ipuin bat ekoizten 

dute ikasleek. Helduaren eta ikasleen kontaketak bideoz grabatu eta 

ondoren transkribatu egin dira. Transkribaketa hauek osatzen dute, 

hain zuzen ere, ikasleen euskara trebetasunak aztertzeko corpusa.  

 

Abian jarri berri den ikerketa bat denez, aurkezpen honetan ikasleek 

ekoiztutako ipuinen lehen analisi bat besterik ez da eskainiko: ikuspegi 

testual batetik, ipuinak –hasi eta buka– kontatzeko autonomia-maila, 

ipuinen luzera, ipuinen egitura narratiboa; eta ikuspegi gramatikalago 

batetik, izen sintagmetako absolutibo, ergatibo eta datibo kasuen 

markaketa. 

 

Emaitzek erakusten dutenez, ikasle etorkinak gai dira euskaraz ipuin-

kontaketaren hizkuntza jarduera bere gain hartzeko. Halaber, testu 

nahikoa osoak ekoizten dituzte, eta adinaren arabera aldeak badaude 

ere, oro har esan liteke etxetik euskaldun diren ikasleen antzera 

moldatzen direla. Emaitzok eskolak euskararen ikaskuntzan daukan 

funtsezko eragina baieztatzen dute, baita etorkinen kasuan ere. 

Halaber, inguru soziolinguistiko euskaldunak ere berebiziko garrantzia 

daukala ondorioztatu behar da.  

Ikasleen ipuinen analisiek erakutsiko dituzten emaitza 

interesgarrietatik haratago, ikasleen euskara aztertzeko aukeratutako 

ikerketa-metodologia ere azpimarratu nahi da aurkezpen honetan. 

Eskolan hizkuntzen ikaskuntza-irakaskuntza hizkuntzaren ikuspegi 

komunikatiboan oinarritu behar dela etengabe entzuten den garaiotan, 

ezinbestekoa da ikasleen hizkuntza trebetasun eta zailtasunen 

azterketa ikuspegi horretatik bertatik abiatzea.  

